
განმარტებითი ბარათი

სამუშაოს მაძიებელთა პროფესიული მომზადების, პროფესიული გადამზადებისა  და კვალიფიკაციის ამაღლების სახელმწიფო პროგრამის დამტკიცების შესახებ 

საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ

დადგენილების პროექტი მომზადდა შრომისა და დასაქმების  რეფორმის პროგრამის ფარგლებში. შრომის ბაზრის მოთხოვნად პროფესიებში სამუშაოს მაძიებელთა პროფესიული მომზადების, პროფესიული გადამზადებისა და სამუშაო ადგილებზე შემდგომი სტაჟირების, მათი კონკურენტუნარიანობის ამაღლებისა და ამ გზით სამუშაოს მაძიებელთა დასაქმების ხელშეწყობის მიზნით.  ასევე,   სამუშაოს მაძიებლები გადამზადდებიან საკვანძო კომპეტენციებში. სახელმწიფო პროგრესის მთავარი მამოძრავებელი ძალა ადამიანური კაპიტალია, ამიტომ ძალზედ მნიშვნელოვანია ერთის მხრივ, ადამიანური რესურსების განვითარებისათვის პირობების შექმნა და მეორეს მხრივ, მათი სწორად გამოყენება.
შესაბამისად, სამუშაოს მაძიებელთა დასაქმების ხელშეწყობა, რაც აუცილებელი პირობაა შრომის ბაზრის მოთხოვნათა ცვლილებების მიხედვით მოქალაქეთა კომპეტენციების და უნარების განვითარების, მათი ცხოვრების დონის ამაღლებისა და კეთილდღეობის მისაღწევად.
საქართველოში უმუშევრობა ყველაზე მწვავე სოციალურ-ეკონომიკური პრობლემა და აქტუალური გამოწვევაა.  უმუშევარ მოსახლეობას შორის დომინანტია ახალგაზრდა თაობა, რაც კიდევ უფრო ზრდის სოციალურ რისკებს და საფრთხეს უქმნის ქვეყნის მომავალს. ნებისმიერი ქვეყნის ეკონომიკური განვითარების დაჩქარებისა და არსებული სოციალური პრობლემების გადაჭრისათვის უაღრესად დიდი მნიშვნელობა აქვს მოსახლეობის დასაქმების ხელშეწყობას, როგორც ბიზნეს-გარემოს სრულყოფის, ისე შრომის ბაზრის ეფექტიანი ფუნქციონირებისათვის საჭირო ღონისძიებების გატარების გზით.
მთელი ქვეყნის მასშტაბით, მოსახლეობის სოციალურ-ეკონომიკური მდგომარეობის გაუმჯობესების მიზნით, პროგრამაში გაწერილი აქტივობები და მათი მომსახურებათა განვითარება,  ხელმისაწვდომობისა და უწყვეტობის უზრუნველყოფა ხელს შეუწყობს შრომის ბაზრის აქტიური პოლიტიკის გატარებას. 
სახელმწიფო პროგრამა შედგება სხვადასხვა  კომპონენტისგან:
1. პროფესიული  მომზადება და პროფესიული გადამზადება - შრომის ბაზარზე მოთხოვნად პროფესიებში:
· სამუშაოს მაძიებლები გადამზადდებიად მოთხოვნად პროფესიებში. პროფესიული  მომზადებისა და პროფესიული გადამზადების მიმწოდებლად  განისაზღვრა  ის იურიდიული პირი, რომელსაც ,,პროფესიული მომზადების პროგრამისა და პროფესიული გადამზადების პროგრამის განხორციელების უფლების მოპოვებისა და სახელმწიფოს მიერ აღიარებულად ჩათვლის წესისა და პირობების დამტკიცების თაობაზე“ საქართველოს მთავრობის 2019 წლის 15 მარტის №131 დადგენილების შესაბამისად მოპოვებული/დადასტურებული აქვს პროფესიული მომზადების/პროფესიული გადამზადების პროგრამის განხორციელების უფლება.
· სახელმწიფო პროგრამის ეფექტური განხორციელების მიზნით შექმნილი კომისია  უზრუნველყოფს თითოეულ პროგრამაზე მიმწოდებლის მიერ წარდგენილ ხარჯთაღრიცხვას და გონივრული მისადაგების ფარგლებში განსაზღვრავს მათ დაფინანსების საკითხს.
1. კვალიფიკაციის ამაღლება (სტაჟირება) - დამსაქმებლებთან შეთანხმებით ვაკანტურ ან/და პერსპექტიულ სამუშაო ადგილზე/ადგილებზე. 

· სტაჟირების მაქსიმალური ხანგრძლივობა არ აღემატება სამ კალენდარულ თვეს, სტაჟირების დაფინანსება სახელმწიფოს მხრიდან განხორციელდება საგზურის სახით, საგზურის ღირებულება შეადგენს თვეში 200  ლარს.

პროექტის მიღებით გამოწვეული საფინანსო ეკონომიკური შედეგების გაანგარიშება
საქართველოს მთავრობის დადგენილებით დამტკიცებული სახელმწიფო პროგრამის მიღება არ უკავშირდება 2020 წლის განმავლობაში სახელმწიფო ბიუჯეტიდან დამატებითი ხარჯების გაწევის აუცილებლობას, რაც შეეხება, 2020 წლის ღონისძიებების განხორციელების ფინანსურ ასპექტს,   სახელმწიფო პროგრამის ბიუჯეტი განისაზღვრება 2 090 000 (ორი მილიონ ოთხმოცდა ათი ათასი) ლარით.  პროგრამის (მათ შორის, პროგრამის ადმინისტრირების ხარჯების) დაფინანსების წყაროა წლიური საბიუჯეტო კანონით  ,,სამუშაოს მაძიებელთა პროფესიული მომზადება-გადამზადებისა და კვალიფიკაციის ამაღლება‘‘ პროგრამისათვის (27 05 - პროგრამული კოდი) გათვალისწინებული ასიგნება.
ინფორმაცია ევროკავშირის სამართლებრივი აქტის შესახებ

დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მოსალოდნელი შედეგები
დადგენილების პროექტით გათვალისწინებული სახელმწიფო პროგრამის მოსალოდნელი შედეგია, პროგრამით მოსარგებლე რეგისტრირებულ სამუშაოს მაძიებელთა პროფესიული ცოდნისა და უნარ-ჩვევების ამაღლება, ამასთან, შრომის ბაზრის მოთხოვნის შესაბამისად სამუშაოს მაძიებელთა კონკურენტუნარიანობის გაზრდა, პროფესიული განათლების შრომის ბაზრის მოთხოვნებთან დაახლოება, დამსაქმებელთა და სამუშაოს მაძიებელთა შორის პროფესიული განათლების პოპულარიზაციის ხელშეწყობა და სამუშაოს მაძიებლების დასაქმების შესაძლებლობების ზრდა.

პროექტის განხორციელების ვადები
დადგენილება ამოქმედდება გამოქვეყნებისთანავე და მისი მოქმედება არ არის დაკავშირებული რაიმე კონკრეტულ ვადასთან.
პროექტის ავტორი და წარმდგენი
დადგენილების პროექტის ავტორი და წარმდგენია საქართველოს ოკუპირებული ტერიტორიებიდან დევნილთა,  შრომის, ჯანმრთელობისა და სოციალური დაცვის სამინისტრო.
